
2 San Pedro
Gyicy cyup nu bzeed Bed lo de

mbecy Israeel
Bed zeed yu ñgyoozh ni dembecy ni Crisht

1 Ya̱ Simo̱o̱ Bed naca̱ tub aposht ni Jesucrisht
nunu ricya ̱de coznu rlagymi. Orzeꞌya̱ ca̱a ̱ gyicy ii
nu zeeda ̱ ñii lo der. Bi byac der mbecy nu ricy cup
consuel nu na gal nu na consuel nu ricy cup ya ̱.
Nunu consuel zeꞌ tonaꞌ la sac ñi. Niꞌ ziꞌl na consuel
nu ricy cupde rununacnu Jesucrisht ricymimod
nu seꞌñ. Mi zeꞌnacmiÑgyoozhni den, nununacmi
biñ nu combañ de ub na.

2Orzeꞌ Ñgyoozh gyicy mi faboor num der, nunu
bded ruꞌ gaꞌ la nap gyicy num der. Nunu gyicy mi
nu cheti ri añ ni der. Ni gyicy num der nu nac nu
yuꞌ lor mi, nunu nu nac nu yuꞌ lo der Shuaan den
Jesuuz.

La nambecy ni Crisht
3OrzeꞌÑgyoozh, nunac nu dzi rcyiiñmi, briicmi

dela coz nu galagy ñi ni den par nu cyiiñ na gal
mod nu rlagy ñi, nunu par nu gyicy na de coz nu
bi ca lo cuen nu gyicy na lom. Ni bicy mi nu nac
nu yuꞌ lon mi. Nunu laab mi blosum de ub na nu
gyac denmbecy lily na gal nu lily naꞌ ubmi, nunu
blosum de ub na nu gyac den mbecy nap gal nu
napaꞌ ub mi. 4Nu nac ndeꞌ, orzeꞌ Ñgyoozh rbic mi
dela coz nu bi mniim nu segur la cuic mi ni den.
Nunu de coz zeꞌ, ndeꞌ tonaꞌ la coz ily, nunu tonaꞌ la
coz nu dzi sac. Gun par nunac de nundeꞌ, orzeꞌ de

ru gyac der gal nu na Ñgyoozh. Orzeꞌ de ru wanur
galnu rnudembecynuyuꞌgyishlombecy ii nunac
de shcab shiñ na nu ricy cup dey. 5Ndeꞌ nu rlagy
ñi nu gyicy der tub fers nu cueꞌ nu tub lo ziꞌl nu
gyicy cup der consuel lo Jesuuz, sinu niꞌ ziꞌl rlagy
ñinu gyicy der coz nap. Nunu cueꞌnu tub lo ziꞌl nu
gyicy der coz nap, sinu niꞌ ziꞌl bicy der nu gad lagy
ru ca na coz nu rlagy Ñgyoozh. 6Nunu cueꞌ nu tub
lo ziꞌl nu gad lagy der ca na coz nu rlagy Ñgyoozh,
sinuniꞌ ziꞌl rlagyñinunapgyub icderub ru. Nunu
cueꞌnu tub lo ziꞌl nu nap gyub ic der ub ru, sinu niꞌ
ziꞌl rlagy ñinupase̱z gagye der ca na la coz nu yad.
Nunucueꞌnu tub lo ziꞌl nupase̱z gagyeder, sinuniꞌ
ziꞌl rlagy ñi nu gyicy der dela coz nu ca lo cuen nu
gyicy der par lo Ñgyoozh. 7Nunu cueꞌ nu tub lo ziꞌl
nu gyicy der de coz nu ca lo cuen nu gyicy der par
lo Ñgyoozh, sinu niꞌ ziꞌl rlagy ñi nu gazañ lagy der
losaꞌr. Nunu cueꞌ nu tub lo ziꞌl nu gazañ lagy der
losaꞌr, sinu niꞌ ziꞌl rlagy ñi nu ca der dey.

8Benu de ru zaab ricy lar de coz zeꞌ, orzeꞌ cyiiñ
der nim lat nu rded ru gyishlombecy ii, nunu
walab nu leew la bduꞌ lo der Shuaan den Jesucr-
isht. 9 Tees de mbecy nu wayicy de coz zeꞌ, de yu
zeꞌnadeygalnuna lo caꞌ, onadeygalnunambecy
nuwacsacnap. Mnit lagydeynubibyecydecyinu
bicy yu gulas. 10Ndeꞌ nu de ru, bicy na, bloo lo der
nu gyicy ru nu gabe nu rishli gaal Ñgyoozh blosum
der nunu pcuim der nu gac ru nim. Benu ni gyicy
der, orzeꞌ rila walaa yaar de coz nim. 11 Nunu
benu ni gyicy der, orzeꞌ ndeꞌ nañ gal nu na nu gyal
roꞌ ni nez nu chuꞌ der zeꞌ nu riib ic Shuaan den
Jesucrisht, biñ nu combañ de ub na, tub la.

12Ndeꞌnuya ̱ zaabrne̱e̱ la ̱nugyezaꞌ lagyderdela
ndeꞌ, mas bi rad lagy der, bzu fert der nu nac de
riidz rishli nu bdulyuu ni der. 13 Orzeꞌ lat nu ya̱
mbaña,̱ orzeꞌ ya̱ rnii to̱o̱ nu rlagy ñi nu do ̱o̱ rishlo
der nu nac de consef numne ̱e̱ zeꞌ. 14Orzeꞌ Shuaan
den Jesucrisht bi briic mi nu gad lagya̱ nu sñuu ga
ru ̱u̱ gyishlombecy ii. 15Ndeꞌ nu ya ̱ gyicya ̱ ca na la
coz nu gac gyicya ̱ par nu gyezaꞌ lagy der de coz zeꞌ
despuees ornu bi guta ̱.

Dembecy nu bzaac gyel lily ni Crisht
16 Ornu blyu̱u ̱ de ̱ ni der nu Shuaan den Jesu-

crisht dzi coz ily ricy mi, gal nu de riidz nu rzat
nu cyid mi tuubaꞌ tir, walab nu blyu̱u ̱ ni der nu
rishtoo nu bloo ic ziꞌl de ̱. Gun bzaac urlo̱ la̱ de̱
Shuaanden Jesucrishtnugyel lilynim. 17Bzaacde̱
ornu Ñgyoozh Uz den byabic mi gyel mbecy nim,
nunu ornu bicy Ñgyoozh nu rabee nu dzi lily na
laab mi zeꞌ. Ni bicy Ñgyoozh ornu bzab tiꞌm nu
mniim tub mod nu tonaꞌ la cyit na. Orzeꞌ nam:
“Mi ii Iꞌña̱nu tonaꞌ la rca̱. Nunu tonaꞌ la yet lagya̱”,
nam. 18Ub lade̱ güeña̱deriidznumniimzeꞌ. Nunu
gashtal gyibaa la bruuñ. Lat zeꞌ yu̱ꞌ de ̱ nu Shuaan
den Jesuuz too bicy zeꞌ nu bruu zac gyel lily ni
Ñgyoozh.

19 Orzeꞌ nu nac de coz nu bzaac de̱, ricy ñi nu
rabee nu rishli de riidz nu bzeeñ de yu nu mnii
por cuen ni Ñgyoozh. Nunu nap ricy der benu ricy
cuenderñii. Gunde riidz zeꞌnañgal nuna tub yaa
gyi gyegy nu rbic yaa zeꞌ nu cow. Orzeꞌ bicy cuen
der de riidz zeꞌ gashtal zaꞌ yu la ornu cyid Jesuuz
tuubaꞌ tir, biñ nu na gal nu na bel rzaꞌ yu. Orzeꞌ
mi zeꞌ cuicmi nu gad lagy der dela coz. 20Tees coz

nu ricy zir ñi presis, ndeꞌ nu caa ic der de riidz ii:
Ni tub lambecy a ̱ꞌ ricy cup yu rishbeey nu niiy lac
yaruu de riidz nu bzeeñ de yu numnii por cuen ni
Ñgyoozh nu shcab ni ub ziꞌl yu. 21Gun ni tub la yu
nu bzeeñ riidz ni Ñgyoozh wanseeñ dey ni tub la
riidz nu bruu nañ lardoo ub ziꞌl dey, sinu de yu zeꞌ
guc deymbecy numnii por cuen ni Ñgyoozh. Orzeꞌ
Espiriit Yon nim byub ic mi nañ lardoo dey.

2
Dembecy nu rlyuu coz rguu

1 Tees niꞌ ziꞌl guꞌ mbecy nu mnii fals de coz ni
Ñgyoozh lat de mbecy Israeel, nunu niꞌ ziꞌl chuꞌ
mbecy nu glyuu coz fals lat de ru. De yu zeꞌ ngach
lyuu dey de coz fals nu gruu nañ shcab ni ub ziꞌl
dey. Orzeꞌ ndeꞌ gyicy ñi nu gnu de mbecy. Orzeꞌ
nimod gyicy dey par nu gabe nu a ̱ꞌnac deymbecy
ni Shuaan den Jesuuz, biñ nu briish cyi dey. Orzeꞌ
nunacnundeꞌdzi dzach chadey lo cashtig. 2Orzeꞌ
zigymbecy gyicy dey de coz nu ricy de yu zeꞌ. Ricy
cupdeyde lo labis. Nunununacdeyuzeꞌ shiñ rnii
mbecy ni de coz rishli nu ricy de mbecy ni Crisht.
3Nu nac nu dzi zaab dey ich tiñ, ndeꞌ nu ricy dey
gan de ru nu nac de coz fals nu rlyuu dey ni der.
Orzeꞌbi gulas tonaꞌ laÑgyoozhbimniimnuchadey
lo cashtig, nunu tonaꞌ labi rac tiembi ca lo cuennu
nit lo dey.

4 Gun Ñgyoozh wangyicy sulagy mi ni de anc
ornu bicy dey cyi, sinu pshet lag mi dey gabily.
Orzeꞌ bzeeñ mi dey tub zeꞌ nu cow. Nañ gal nu na
nucacuñdeyparnubiyuꞌ choowdeygashtal ornu
shuub dzi nu gri beem ni dey. 5 Niꞌ ziꞌl Ñgyoozh

wangyicy sulagymi ni dembecynu guꞌ gulas, sinu
pshet mi gyey too de mbecy a ̱ꞌ nap zeꞌ. Nomaas
Noé ziꞌl bloo napmi yu, gal nu se gagymbecy, gun
yu zeꞌ mniiy lo de mbecy nu chuꞌ dey tub mod
nu nap. 6 Orzeꞌ niꞌ ziꞌl Ñgyoozh mniim nu cuic
mi cashtig ni de mbecy Sodoma gal nu de mbecy
Gomorra nu nit lo dey. Orzeꞌ pca gyi de gyedz zeꞌ
gal byadiꞌñ lañ, gun ndeꞌ cuic ñi nu gad lagy de
mbecy a ̱ꞌ nap nu chuꞌ par lo nu gyicy cuidad dey
ubyu. 7TeesLot gucyu tubmbecynap. Orzeꞌ tonaꞌ
la deet guc nañ lardooy nu nac de bis bag nu bicy
cup de mbecy a ̱ꞌ nap zeꞌ. Ndeꞌ nu Ñgyoozh bicy mi
nu bruu nap yu ni cashtig ily zeꞌ.

8Orzeꞌ yu zeꞌmbecy nap nu pcyiiñ lat dembecy
a ̱ꞌ nap zeꞌ. Orzeꞌ bzac ziy nañ lardooy ornu bzaac
yu nunu güeñ yu de coz a ̱ꞌ nap nu bicy de yu zeꞌ de
dzi la. Bzac ziy nañ lardooy par nu nac de mbecy
a ̱ꞌ nap. 9 Orzeꞌ Ñgyoozh Shuaan den rad lagy mi
lacmod co napmi dembecy nu ricymod nu rlagy
ub mi lat nu rzac deet dey. Nunu rad lagy mi lac
mod gyicy mi par nu cueꞌ gruu de mbecy a ̱ꞌ nap
lo cashtig gashtal shuub la dzi nu gri beem ni dey.
10Nunucuicmi cashtignidelambecynushet icnu
gyicy la ziꞌl coz a ̱ꞌ nap nu rgyiiñ lagy yu lo, gal nu
dela mbecy nu walagy zuub gyidag nim. Nac dey
mbecy nu ricy cyigy ic. Nac dey mbecy nu wacha
lagy. Ni wacchib dey nu nii ziy ni de anc nu yuꞌ
gyibaa. 11Tees de anc ni Ñgyoozh,mas fert zir dey
nunuruubzirdeypardembecy a̱ꞌnapzeꞌ, teespar
lo Shuaanden Jesuuz, rilawagnii deynuyuꞌ falt ni
dembecy a ̱ꞌ nap zeꞌ.

12 De mbecy a̱ꞌ nap zeꞌ na dey gal nu na bañ

gyish. Sac la shcabnima, sinu ricymacoznudruu
nañ lardoo ziꞌlma. Bruu zacmagyishlombecy tub
lo ziꞌl par nu cub mbecy ma, nunu cut dey ma.
Orzeꞌ de mbecy a ̱ꞌ nap zeꞌ rnii zi dey ni coz nu
wagyet lag dey cuen. Orzeꞌ de yu zeꞌ nit loy laabaꞌ
gal mod nu nit lo de bañ gyish zeꞌ. 13 Rzac zi dey
nu nac nu ricy dey nu rzac zi reñaꞌ mbecy. De yu
zeꞌ rzu bich dey nu nac de gusht nu ricy dey tiem
na ziꞌl. ¡Tonaꞌ la toꞌ lo ornu yatublaazh dey nu de
ru lat saꞌ ni der, gun lat zeꞌ ricy dey gusht niy nu
rguuy de ru!

14Wac la zac dey tub biñmñaa, orzeꞌ lueg la shiñ
rnii too dey lom. Nunu wacheca la dey nu ricy yu
cyi. Ricy dey ganmbecy nu a ̱ꞌ fert ricy cup consuel
lo Crisht. Bi gubee nañ lardoo dey nu ye rzac yu
lo la coz. Nac dey mbecy byanduu. 15Gudza dey.
Wangyicy dey coz nu rlagy Ñgyoozh, gun bruu chu
deynez rishli nim. RicydeygalnubicyBalaam, iꞌñ
Beor. Yu zeꞌ bicy yu coz a ̱ꞌ nap par nu gyicy yu gan
tiñ. 16 Tees tub bur, mas wagac nii ma, tees mnii
ma riidz nu rnii mbecy. Orzeꞌmnii ma nu yuꞌ falt
niy. Orzeꞌwansaanmanugyicyyucoz tonnumnii
tooy nu gyicy yu.

17 De mbecy nu rlyuu coz a ̱ꞌ nap zeꞌ na dey gal
nu na tub zo wach nu sac nis nañ. Na dey gal nu
na za nu taꞌ baa, lugaar nu cuic ñi gyey, canu za nu
biñ. Ñgyoozh bi mniim nu chuꞌ dey zeꞌ nu blaazhaꞌ
zir cow par tub la. 18 Gya ga la rnii dey riidz leꞌ,
riidz nu wacyiiñ. Orzeꞌ de yu zeꞌ ricy dey gan de
mbecynu sadruuchu lat dembecynugudza. Ricy
dey gan dembecy zeꞌnu nac nu rsaap dey lagy yu.
19 Rnii dey nu sac patro̱o̱ ni de mbecy zeꞌ. Orzeꞌ

gac gyicy de mbecy zeꞌ la ziꞌl coz nu rlagy yu. Zeꞌ
ub la dey zu patro ̱o̱ niy, gun de cyi nu ricy nu rnu
dey, ndeꞌ nac ñii patro ̱o̱ ni dey. Gun dela coz nu
zetib ic nañ lardoo mbecy, ndeꞌ yac ñii patro̱o̱ ni
dey. 20Benumbecybi bicy yu gangucaynu ricy yu
de coz cyi nu riib ic dembecynuyuꞌ gyishlombecy
ii nu nac nu guꞌ loy Shuaan den Jesucrisht, biñ nu
co mbañ de ub na, zeꞌ benu cush cyay nu gyicy
yu cyi zeꞌ tuubaꞌ tir, nunu benu cyi zeꞌ chetib ic ñi
nañ lardooy, orzeꞌ shiñ zir na nañ lardoo dey gyac
gazeꞌ gal nu na dey nu loga. 21Na ornu bi gud lagy
dey lac mod gyanap dey lo Ñgyoozh, zeꞌ benu laa
yaa dey de riidz nim nu mnii mbecy lo dey, orzeꞌ
nap zir benu cueꞌ la ñgyad lagy dey. 22Tees nu nac
de yu zeꞌ, orzeꞌ byuꞌ niñ gal nu rnii tub nac riidz
nu rishli nu nil rnii mbecy. Orzeꞌ rnii dey: “Che̱ꞌ
rab ma coz nu row ma. Gazeꞌ nu cush cya gaꞌ ma
gowma ñii tuubaꞌ tir. Zeꞌ cuch gus nu sa blaagy lo
nis cacy, orzeꞌ cush cya gaꞌmanu dudubma lo biñ
tuubaꞌ tir”, rnii dey.

3
Ornu Jesuuz cyidmi tuubaꞌ tir

1Orzeꞌ der bicy na nu dzi rca̱, nii gyicy cyup nu
zeeda ̱ lor. Orzeꞌ lo ruplaa gyicy zeꞌ rlagya̱ gyicya̱
nu nap gash der shcab nu nac de consef nu drica̱
ni der. 2 Bicy der nu gyezaꞌ lagy ru ni de coz nu
mnii de yu numnii por cuen ni Ñgyoozh gulas, gal
nu ni de coz numnii Shuaan den Jesuuz, biñ nu co
mbañ de ub na, nu gyicy den, de coz nu blyuu de
aposht nim ni der.

3 Nu loga la rlagy ñi caa ic der tub coz nu ne̱e̱
ii: ornu bi yad shuub dzi nu ded ni gyishlombecy,
orzeꞌ gruu zac mbecy nu gyicy ca na la coz a ̱ꞌ nap
nu yuꞌ nañ lardooy lat nu rcyiiñ yu gyishlombecy
ii. Nunu de yu zeꞌ gubdzaa dey de ru. 4Orzeꞌ nii
dey: “Beni, ¿la zi coz rac? ¿Laguwacyiid Crisht gal
numniimnu cyidmi tuubaꞌ tir? Na bi blazh de gy-
itoobel ni dengut yu. Zeꞌdela cozni gyishlombecy
ni ziꞌl zuñ gaal zi nese nu bzub gyiꞌñ.” Ni mod gnii
de mbecy rgubdzaa zeꞌ. 5Orzeꞌ de mbecy zeꞌ ricy
go̱ꞌ la dey ub yu nuwalagy yu gad lagy yu nu tonaꞌ
la gulas psaꞌ lagy Ñgyoozh baa nu nac riidz nim.
Nunu lugaar zeꞌ nu yuꞌ nis, laab zeꞌ psaꞌ lagy mi
yu wach. Nunu nu nis psaꞌ lagy mi ñii. 6 Nunu
niꞌ ziꞌl despuees Ñgyoozh mnit lom gyishlombecy
nu nac nis gyey nu bet tiem ni Noé. 7 Zeꞌ baa nu
gyishlombecy nu zu na, bi zuu lañ nu chañ lo gyi
laabaꞌ par nu nac riidz ni Ñgyoozh. Orzeꞌ dembecy
a ̱ꞌ nap cha dey lo gyi zeꞌ ornu shuub dzi nu ri bee
Ñgyoozh ni de mbecy. Dzi zeꞌ niim nu yuꞌ falt ni
dey. Orzeꞌ rlagy ñi cha dey lo cashtig.

8 Tees der bicy na nu dzi rca̱, cueꞌ nit lagy der
nu par Ñgyoozh, biñ nu nac Shuaan den, parmi zeꞌ
tub dzi, ndeꞌ nañ gal nu na tub miily ñaꞌn par de
ub na. Zeꞌ tub miily ñaꞌn, ndeꞌ tub dzi zi par mi
zeꞌ. 9 Walab nu dzi ricy gul lagy mi nu gyicy mi
de coz numniim nu gyicy mi, gal nu rnii too la be
mbecy, sinu mi zeꞌ dzi pase̱z mi nu de ru. Gun mi
zeꞌwalagymi nu nit lo ni tubmbecy, sinu rlagymi
nu neꞌ dela mbecy de cyi nu ricy yu.

10 Tees shuub dzi nu cyid Shuaan den Jesuuz
tuubaꞌ tir, tub tiem nu rila wagad lagy na, gal nu

druꞌña tub gubaan. Orzeꞌ nu tub nu zu redz ily,
orzeꞌ nit baa. Orzeꞌ nit lo dela coz nu taꞌ baa nu
nac gyi. Orzeꞌ ca gyi gyishlombecy gal nu dela coz
nu yuꞌ loñ.

11Orzeꞌbenunimodnit lodela coz, ricyñipresis
nu chuꞌ der gal mod nu rlagy Ñgyoozh, nunu rlagy
ñinugyicyder galmodnuyadñinu ricydembecy
nim. 12Orzeꞌ blez der gal ornu shuub dzi nu cyid
Jesuuz, biñ nu nacÑgyoozhni den. Nunu gyicy der
ca na la coz nu gac gyicy ru par nu dzach shuub
tiem zeꞌ. Orzeꞌ tiem zeꞌ nit lo baa nu nac gyi. Nunu
dela coznu taꞌbaagzunñinunac gyi zeꞌ. 13Teesde
ub na rlez naa gal or gruu zac tub baa cub nu tub
gyishlombecy cub, dub gal mod nu mnii Ñgyoozh.
Orzeꞌ lugaar zeꞌ chuꞌdelambecynap, deyunuricy
gal mod nu rlagy ñi.

14 Ndeꞌ nu der bicy na nu dzi rca̱, lat nu rbez
der de coz zeꞌ, orzeꞌ bicy der dela coz ca na la nu
gac nir, gun ornu Ñgyoozh gyap mi der, orzeꞌ lat
zeꞌ nap yuꞌ nu der losaꞌr, nunu sac ni tub la falt ni
der. 15Rlagy ñi nu gad lagy der nu Ñgyoozh, biñ nu
nac Shuaan den, dzi pase̱zmi numdenpar nu gad
mod nu gruumbañ den. Orzeꞌ bicy na Baly, yu nu
dzi rcaden, niꞌ ziꞌl bi bzeedyugyicy lo dernu rniiñ
laabaꞌ de riidz ii. Pcaay lo gyicy zeꞌ dub gal nu na
shcab nu briic Ñgyoozh niy. 16Lo tub ga la gyicy nu
pcaay mniiy de riidz ii. Mas yuꞌ lugaar lo de gyicy
zeꞌ, zeꞌ nu taꞌ de riidz nu dzi biigy par nu gyet lag
na cuen. Orzeꞌ dembecy nu a ̱ꞌ nap na shcab ni gal
nudembecy a ̱ꞌ fert pcandeyde riidz nupcaaBaly,
gal nu ricy dey nu reñaꞌ riidz ni Ñgyoozh. Orzeꞌ nu
nac ndeꞌ nit lo dey.

17 Ndeꞌ nu der bicy na nu dzi rca ̱, como de ru
bi gud lagy ru de coz zeꞌ anzir nu gac ñii, ndeꞌ nu
bicy cuidad der ub ru nis gruu chur lo Crisht nu
nac de riidz rguu nu nii mbecy a ̱ꞌ nap lo der. Gun
orzeꞌ cueꞌnuchecadernugzu fert rununacdecoz
ni Crisht, 18 sinu nap zir bduꞌ lo der Shuaan den
Jesucrisht, biñ nu co mbañ de ub na, nunu zaab
gyicy zir mi faboor nu nap gyicy num der.
¡Rlagy ñi nu gyabic den gyel mbecy nim par dub

laa tiem! ¡Laab ni gac ñii!

